
MOLIYAVIY AKTIVLARNING IQTISODIY 
MOHIYATI, MAZMUNI HAMDA 

KLASSIFIKATSIYASI

Odiljonova Oybarchin Fayzullo qizi
Toshkent davlat iqtisodiyot universiteti, tayanch doktoranti

ORCID: 0009-0009-8134-3059
Email: omonboyevaoybarchin@gmail.com 

Annotatsiya. Ushbu maqolada moliyaviy aktivlarning iqtisodiy mohiyati, ularning asosiy xususiyatlari hamda turli 
shakllardagi tasnifi ilmiy jihatdan tahlil qilingan. Moliyaviy aktivlar iqtisodiy subyektlarning kelgusida daromad olishiga, 
likvidlikni ta’minlashiga va moliyaviy barqarorlikni mustahkamlashiga xizmat qiluvchi resurslar sifatida talqin etiladi. 
Maqolada moliyaviy aktivlarni moddiy va nomoddiy, likvid va nolikvid, qisqa va uzoq muddatli, shuningdek, investitsion va 
operatsion aktivlar kabi toifalarga ajratish usullari yoritilgan. Shuningdek, moliyaviy aktivlarning korxona faoliyatidagi o‘rni, 
ular orqali erishiladigan iqtisodiy foyda hamda mavjud xavf-xatarlar tahlil qilingan. Tadqiqot natijalari moliyaviy aktivlarni 
samarali boshqarish orqali kompaniyalar va umuman iqtisodiyotning barqarorligini oshirish mumkinligini ko‘rsatadi.

Kalit soʻzlar: moliyaviy aktivlar, xususiy kapital, qarz kapitali, moliyaviy vositalar, moliyaviy dastak, moliyaviy aktivlarni 
baholash.
Abstract. This article provides a scientific analysis of the economic essence of financial assets, their main characteristics, 
and their classification in various forms. Financial assets are interpreted as resources that enable economic entities to 
generate future income, ensure liquidity, and strengthen financial stability. The article discusses approaches to classifying 
financial assets into such categories as tangible and intangible, liquid and illiquid, short-term and long-term, as well 
as investment and operating assets. It also examines the role of financial assets in enterprise activity, along with the 
economic benefits and risks associated with their use. The results of the study indicate that effective management of 
financial assets can enhance the stability of both companies and the economy as a whole.

Key words: financial assets, equity capital, debt capital, financial instruments, financial leverage, valuation of financial 
assets.
Аннотация. В данной статье с научной точки зрения анализируются экономическая сущность финансовых активов, 
их основные характеристики и классификация в различных формах. Финансовые активы рассматриваются как 
ресурсы, которые служат экономическим субъектам для получения будущих доходов, обеспечения ликвидности 
и укрепления финансовой устойчивости. В статье освещаются методы классификации финансовых активов 
на такие категории, как материальные и нематериальные, ликвидные и неликвидные, краткосрочные и 
долгосрочные, а также инвестиционные и операционные активы. Кроме того, анализируются роль финансовых 
активов в деятельности предприятия, экономические выгоды и риски, связанные с их использованием. Результаты 
исследования показывают, что эффективное управление финансовыми активами способствует повышению 
устойчивости как компаний, так и экономики в целом.

Ключевые слова: финансовые активы, собственный капитал, заемный капитал, финансовые инструменты, 
финансовый рычаг, оценка финансовых активов.

K I R I S H
Pul mablag‘larining vaqt bo‘yicha qiymati konsepsiyasidan kelib chiqqan holda pul oqimlari tavsifini 

belgilash korxonalar moliyaviy-xo‘jalik faoliyatining ajralmas qismi bo‘lgan turli moliyaviy aktivlar bilan 
operatsiyalar samaradorligini tahlil qilishning bazaviy asoslariga tayanadi. Xususiy yoki qarz kapitalini jalb 
qilish, bo‘sh pul mablag‘larini daromad olish maqsadida joylashtirish, boshqa kompaniyalar kapitalida ishtirok 
etish hamda shu kabi uzoq muddatli operatsiyalarni amalga oshirish korporativ moliyani boshqarish sohasida 
malakali mutaxassislar tayyorlashda amaliyotda qo‘llaniladigan moliyaviy instrumentlar mohiyatini chuqur 
anglashni, ularni tahlil qilishning nazariy-metodologik tamoyillari va usullarini puxta bilishni talab etadi. Bunday 

operatsiyalarning maqsadi turlicha bo‘lishiga qaramasdan, ularni iqtisodiy mohiyatiga ko‘ra ikki kategoriyaga, 
ya’ni aktiv (turli moliyaviy aktivlarga mablag‘larni joylashtirish) va passiv (korxona moliyaviy-xo‘jalik faoliyatini 
zarur moliyaviy resurslar bilan ta’minlash) operatsiyalariga ajratish mumkin.

Iqtisodiyotda va korxonalar moliyaviy-xo‘jalik faoliyatida muhim rol o‘ynovchi uzoq muddatli moliyaviy 
instrumentlarning asosiy turlari aksiyalar va obligatsiyalar hisoblanadi. Aksariyat hollarda ular bilan amalga 
oshiriladigan operatsiyalar samaradorligini baholash metodlari va ko‘rsatkichlariga alohida e’tibor qaratiladi. 
Shu o‘rinda ta’kidlash joizki, keltiriladigan metod va modellarni har qanday moliyaviy aktivga nisbatan qo‘llash 
mumkin. Moddiy shaklga ega obyektlardan farqli ravishda, moliyaviy aktivlar hujjatli yoki elektron (hujjatsiz) 
ko‘rinishda amal qiluvchi bitimlarni o‘zida aks ettiradi. Bunday bitimlarga misol sifatida tijorat banklariga 
joylashtirilgan depozitlar, investitsiya va pensiya fondlari paylarini sotib olish to‘g‘risidagi shartnomalar, sug‘urta 
polislari, turli xil qimmatli qog‘ozlar va boshqa moliyaviy vositalarni keltirish mumkin.

Mazkur bitimlarning xilma-xilligiga qaramasdan, ularning umumiy xususiyati shundan iboratki, ular egalik 
qiluvchi shaxs, ya’ni xaridor uchun investitsiyalash obyekti hisoblanadi va ularni ifodalash uchun maxsus 
“moliyaviy aktiv” atamasidan foydalaniladi. Qayd etilganidek, moliyaviy aktivlar mulkchilik shakliga bog‘liq 
holda mulkiy huquqni (masalan, aksiyalar) yoki qarz munosabatlari bo‘yicha mulkiy huquqni (masalan, davlat 
va korporativ obligatsiyalar, bank depozitlari, depozit va jamg‘arma sertifikatlari, veksellar va boshqalar) 
tasdiqlovchi hujjatlar yoki bitimlarni o‘zida mujassam etadi.

Moliyaviy aktivlarning iqtisodiy mohiyatini ifodalovchi eng muhim xususiyat ularning daromad keltirish 
qobiliyatidir. Bu xususiyat mulkdor uchun ularning kapital vazifasini bajarishini anglatadi. Biroq bunday kapital 
real kapitaldan farqli ravishda ishlab chiqarish jarayonida bevosita ishtirok etmaydi. Moliyaviy aktivlarning 
muhim o‘ziga xos jihatlari sifatida ularning huquqiy tan olinishi, muomalada bo‘lishi, ya’ni erkin oldi-sotdi obyekti 
sifatida bozorda amal qilishi, aniq standartlarga ega bo‘lishi, qonunchilik bilan belgilangan majburiy rekvizitlarga 
egaligi, likvidliligi, ya’ni pulga aylanish qobiliyati, hamda riskliligi, ya’ni kutilayotgan daromad miqdorini har doim 
ham aniq belgilash imkoniyati mavjud emasligini ko‘rsatish mumkin.

Yuqoridagilardan kelib chiqqan holda, moliyaviy aktiv tushunchasiga quyidagicha ta’rif berish mumkin: 
moliyaviy aktiv — bu pullik qiymatga ega bo‘lgan, mulkiy huquqni ifodalovchi, bozorda mustaqil muomalada 
bo‘ladigan, oldi-sotdi yoki boshqa bitimlar obyekti bo‘la oladigan, shuningdek, daromad olish manbasi sifatida 
xizmat qiluvchi hujjat yoki bitimdir (1-jadval).

1-jadval. Moliyaviy aktivlarning tasnifi, asosiy xususiyatlari va amaliy misollari1

Turi Xususiyatlari Misollar
Moddiy moliyaviy 
aktivlar

Jismoniy shaklda mavjud, qiymati aniq, kelajakdagi 
daromad manbai bo‘lishi mumkin Naqd pul, obligatsiyalar, aksiyalar

Nomoddiy moliyaviy 
aktivlar

Jismoniy shaklga ega emas, huquqiy yoki 
kontraktual asosda qiymatga ega

Patentlar, litsenziyalar, savdo 
shartnomalari

Likvid aktivlar Tezda pulga aylantirilishi mumkin, risk darajasi past Naqd pul, bank depozitlari, qisqa 
muddatli obligatsiyalar

Likvid bo‘lmagan 
aktivlar

Tez pulga aylantirish qiyin, uzoq muddatli saqlash 
talab qilinadi

Uzoq muddatli investitsiyalar, ko‘chmas 
mulk

Qisqa muddatli aktivlar 12 oydan kam muddatda realizatsiya qilinadi Naqd pul, debitor qarzlar, qisqa 
muddatli qimmatli qog‘ozlar

Uzoq muddatli aktivlar 12 oydan ortiq muddatga mo‘ljallangan Uzoq muddatli obligatsiyalar, 
investitsion loyihalar

Investitsion aktivlar Kelajakdagi daromad olish yoki kapital o‘sish 
maqsadida qo‘yiladi Aksiyalar, obligatsiyalar, ko‘chmas mulk

Operatsion aktivlar Korxona faoliyatini ta’minlash uchun ishlatiladi Naqd

Ushbu jadval moliyaviy aktivlarning turli mezonlar bo‘yicha klassifikatsiyasini aks ettiradi. Moliyaviy 
aktivlar, avvalo, moddiy va nomoddiy shakllarga bo‘linadi. Moddiy aktivlar jismoniy mavjud bo‘lgan, qiymati 
aniq o‘lchanadigan resurslardan iborat bo‘lsa, nomoddiy aktivlar huquqiy yoki kontraktual asosda qiymatga 
ega bo‘ladi.

Shuningdek, aktivlarni likvidlik darajasi bo‘yicha tasniflash ularning pul mablag‘lariga aylantirilish tezligini 
ifodalaydi. Likvid aktivlar tezda pulga aylanishi va nisbatan past risk darajasiga ega bo‘lishi bilan ajralib turadi. 
Likvid bo‘lmagan aktivlar esa uzoq muddatli saqlashni talab qiladi hamda ularni tezkor ravishda realizatsiya 
qilish nisbatan murakkab hisoblanadi.

1	  Muallif ishlanmasi

Muddat mezoniga ko‘ra moliyaviy aktivlar qisqa muddatli va uzoq muddatli turlarga ajratiladi. Qisqa 
muddatli aktivlar, odatda, 12 oydan kam muddat ichida realizatsiya qilinadi, uzoq muddatli aktivlar esa bir yildan 
ortiq muddatga mo‘ljallangan bo‘ladi.

Aktivlarning iqtisodiy maqsadiga ko‘ra esa ular investitsion va operatsion aktivlarga bo‘linadi. Investitsion 
aktivlar kelgusida daromad olish yoki kapital o‘sishini ta’minlash maqsadida qo‘llaniladi, operatsion aktivlar 
esa korxonaning kundalik faoliyatini uzluksiz ta’minlashga xizmat qiladi. Shu tariqa, moliyaviy aktivlarni tizimli 
ravishda klassifikatsiya qilish korxonalarga ularni samarali boshqarish, likvidlik darajasini nazorat qilish hamda 
daromadlilikni optimallashtirish imkonini beradi. Jadval orqali moliyaviy aktivlarning iqtisodiy mohiyati va 
ularning boshqaruv tizimidagi roli yaqqol namoyon bo‘ladi.

Moliyaviy aktivlarni bozorda bajaradigan funksiyalariga ko‘ra ikki yirik guruhga ajratish mumkin: pul bozori 
instrumentlari va kapital bozori instrumentlari. Pul bozori instrumentlari muomalada bo‘lish muddati bir yildan 
oshmaydigan moliyaviy vositalarni o‘z ichiga olsa, kapital bozori instrumentlari bir yildan ortiq muddatda 
muomalada bo‘ladigan moliyaviy instrumentlarni қамrab oladi.

Ifodalaydigan iqtisodiy mohiyatiga ko‘ra moliyaviy aktivlarni qarz, ulush va hosilaviy instrumentlarga ajratish 
mumkin. Qarz instrumentlariga obligatsiyalar, depozitlar, depozit sertifikatlari, veksellar va bank kreditlari kiradi. 
Ulush instrumentlari, asosan, oddiy va imtiyozli aksiyalar orqali ifodalanadi. Hosilaviy moliyaviy instrumentlarga 
esa fyucherslar, opsionlar, forvardlar, svoplar va varrantlar kiradi.

Muomalada bo‘lish muddatiga qarab moliyaviy aktivlar qisqa muddatli, o‘rta muddatli, uzoq muddatli va 
muddatsiz turlarga bo‘linadi. Bu tasnif moliyaviy resurslarni boshqarishda muhim ahamiyat kasb etadi, chunki 
u aktivlardan foydalanish davri va ularning daromadlilik darajasini baholash imkonini beradi.

Daromadlarning shakllanishi va to‘lanishi mexanizmiga ko‘ra moliyaviy aktivlar qat’iy belgilangan, suzib 
yuruvchi va o‘zgaruvchan daromadli aktivlarga bo‘linadi. Qat’iy belgilangan daromadli aktivlarga imtiyozli 
aksiyalar, obligatsiyalar, depozitlar, jamg‘arma sertifikatlari, veksellar va bank kreditlari kiradi. Suzib yuruvchi 
daromadli aktivlar tarkibiga ayrim qarz instrumentlari, xususan, suzib yuruvchi kupon stavkasiga ega 
obligatsiyalar kiradi. O‘zgaruvchan daromadli aktivlar esa oddiy aksiyalar, fyucherslar, opsionlar va boshqa shu 
kabi vositalarni o‘z ichiga oladi.

Risklilik darajasiga ko‘ra moliyaviy aktivlarni risksiz, o‘rtacha riskli va yuqori riskli turlarga ajratish mumkin. 
Risksiz aktivlarda daromad ololmaslik yoki qo‘yilgan kapitalni yo‘qotish xavfi rasmiy jihatdan mavjud emas 
deb qaraladi. O‘rtacha riskli aktivlarning risk darajasi odatda o‘rtacha bozor riskiga mos keladi. Yuqori riskli 
aktivlarda esa, bir tomondan, daromad olish ehtimoli pastroq bo‘lishi mumkin, boshqa tomondan esa, yuqori 
daromad olish imkoniyati ham mavjud bo‘ladi.

Muomala tavsifiga ko‘ra moliyaviy aktivlarni bozor va nobozor aktivlarga ajratish mumkin. Bozor aktivlari 
erkin muomalada bo‘ladigan hamda fond bozorida oldi-sotdi obyekti hisoblanadigan moliyaviy vositalardir. 
Nobozor aktivlar esa erkin oldi-sotdi obyekti hisoblanmaydi; ularga, masalan, bank depozitlari va sug‘urta 
polislari kiradi.

Umuman olganda, moliyaviy aktivlarni boshqa ko‘plab belgilar bo‘yicha ham tasniflash mumkin. Moliyaviy 
aktivlar investitsiyalash nuqtai nazaridan eng likvidli aktivlar sirasiga kiradi. Biroq ularning bozor bahosi nominal 
yoki haqiqiy qiymatidan sezilarli darajada farq qilishi mumkin. Shu sababli moliyaviy aktivlarga investitsiya 
kiritishda ular bilan bog‘liq yuqori risk darajasini ham hisobga olish zarur. Hozirgi kunda investitsiyalash obyekti 
sifatida qatnashishi mumkin bo‘lgan moliyaviy instrumentlar turi juda ko‘p. Shunga qaramasdan, amaliyot shuni 
ko‘rsatadiki, bunday qo‘yilmalar orasida qimmatli qog‘ozlar salmoqli ulushga ega.

X U L O S A  V A  T A K L I F L A R
Tahlillar va o‘rganilgan adabiyotlar asosida moliyaviy aktivlar iqtisodiyot hamda korxona faoliyatining ajralmas 

tarkibiy qismi ekanligi aniqlandi. Moliyaviy aktivlar nafaqat kelgusidagi daromad manbai, balki korxonaning 
likvidligi va moliyaviy barqarorligini ta’minlovchi muhim vosita sifatida ham namoyon bo‘ladi. Ularning moddiy va 
nomoddiy, likvid va nolikvid, qisqa va uzoq muddatli, investitsion va operatsion turlarga ajratilishi korxonalarga 
aktivlarni samarali boshqarish, moliyaviy risklarni kamaytirish hamda mavjud resurslardan oqilona foydalanish 
imkonini beradi.

Jadval tahlili shuni ko‘rsatadiki, har bir moliyaviy aktiv turi o‘ziga xos xususiyatlarga ega bo‘lib, ularni 
to‘g‘ri boshqarish korxona moliyaviy strategiyasining asosiy elementlaridan biri hisoblanadi. Shu bois moliyaviy 
aktivlarning iqtisodiy mohiyati va mazmunini chuqur anglash, ularni tizimli ravishda klassifikatsiya qilish hamda 
samarali boshqarish mexanizmlarini ishlab chiqish iqtisodiy samaradorlikni oshirishda muhim ahamiyat kasb 
etadi.

Takliflar sifatida korxonalarda moliyaviy aktivlarni boshqarish tizimini takomillashtirish, ularning likvidlik 
darajasini muntazam monitoring qilish, aktivlarning daromadliligi va risk darajasini kompleks baholash 
amaliyotini keng joriy etish maqsadga muvofiqdir. Shuningdek, moliyaviy aktivlarni tasniflash va ulardan 

foydalanish samaradorligini oshirish bo‘yicha zamonaviy yondashuvlarni amaliyotga tatbiq etish korxonalarning 
moliyaviy barqarorligini mustahkamlashga xizmat qiladi.

